
Abstract. Introduction. The article is devoted to the history of the city of Daukesken-Vazir, 
located in the Kungrad region of the Republic of Karakalpakstan, dating back to the 
4th-3rd centuries BC and the 3rd-4th centuries AD, as well as the periods of the Golden 
Horde, Timurids, and Sheibanids. Goals and tasks. Based on the written data of foreign 
travelers in the Middle Ages, reports and chronicles of Russian military and scientific 
expeditions of the 18th-19th centuries, as well as legends that have survived to this day 
through folk oral works, and archaeological research that began in the 30s of the last century, 
tell history of the city of Vazir. Materials and methods. The main research material was the 
records of European and Russian researchers, diplomatic representatives, as well as 
information from publications published on the basis of the chronicles of historians of the 
Khiva Khanate. In the research work, primary sources are examined from the point of view of 
data science, using historical-genetic and comparative-historical methods. In addition, general 
scientific methods common to analysis and data science are used. Results. The archaeological 
and architectural complex of Vazir contains many ancient, medieval and late medieval 
monuments. There are many legends about them, spread through folk art. When the Mongols 
invaded, the city was completely destroyed. In the 15th century the city received a good 
fortress. The political importance of Vazir began to increase in the 16th century, and it 
became the capital of such large cities as Tirsek, Yangi-shahr, Adak and even Urgench, Nisa, 
Abiverd, Ferab. In the 17th century, Abilgazy Bahadur Khan moved the capital from Urgench 
to the city of Khiva, after which the city of Vazir was also deserted. Relics found in 
Daukesken prove that this place was a meeting place for the culture of nomads and sedentary 
peoples of the ancient and Middle Ages along the Aral Sea region. Conclusion. The city of 
Vazir is still a new site for archaeologists, and this historical complex can be used as a tourist 
attraction and a holy place. 
Keywords: Ustyurt, Daukesen, Vazir, monument, legends, Sellisure, Farhat and Shirin, 
Ibrahim shah 
For citation: Kanaatov Y.E. The Daukesken (Vazir) settlement // Otan tarikhy. 2024. Vol. 27. 
No. 2. Рp. 361-375. (In Kaz.). DOI: 10.51943/2788-9718_2024_27_2_361-375 

Аңдатпа. Кіріспе. Мақала Қарақалпақстан Республикасы Қоңырат районы аймағында 
орналасқан біздің эрамызға дейінгі IV-III ғасырларға және біздің дәуіріміздің 
III-IV ғасырларына, сондай-ақ, Алтын Орда, тимуридтер, шайбанидтер дәуірлеріне 
тиісті Дәукескен-Уәзір қаласы тарихына арналған. Мақсаты мен міндеттері. Орта 
ғасырдағы шет ел саяхатшыларының, XVIII-XIX ғасырлардағы орыс әскери және 
ғылыми экспедицияларының жазба деректеріне, сондай-ақ, халық ауызекі 
шығармалары арқылы осы күнге жетіп келген аңыз-әңгімелерге, және де өткен 
ғасырдың 30-жылдарынан басталған археологиялық зерттеулерге сүйене отырып 
Дәукескен-Уәзір қаласының тарихын баяндау. Материалдар мен әдістер. Еуропалық 
және орыс зерттеушілерінің, дипломатиялық өкілдерінің жазбалары, сондай-ақ, 
Хиуа хандығы тарихшылары жылнамалары негізінде жарық көрген басылымдардағы 
мәліметтер зерттеудің басты материалы ретінде қолданылады. Зерттеу жұмысында 
тұпнұсқа дереккөздер деректану тұрғысынан, тарихи-генетикалық және 
салыстырмалы-тарихи әдісті қолдану арқылы қарастырылады. Сонымен қатар талдау 
және деректануға ортақ жалпы ғылыми әдістер қолданылады. Нәтижелер. Уәзір 
археологиялық-архитектуралық кешенінде ежелгі, ортағасырлық және кейінгі 
ортағасырлық көптеген ескерткіштер бар. Олар жайлы халық ауызекі шығармашылығы 
арқылы тарқалған аңыз-әңгімелер көп. Моңғолдар басып кіргенде қала толық 
қиратылады. XV ғасырда қала недәуір жақсы бекініске ие болады. Уәзірдің саяси 
маңызы XVI ғасырдан бастап арта бастайды да ол Тірсек, Янгі-шехр, Адақ, тіпті 
Үргеніш, Ниса, Абиверд, Фераб сияқты ірі қалалардың астанасы болады. XVII ғасырда 
Әбілғазы Баhадүр хан астананы Үргеніштен Хиуа қаласына көшіреді, соннан кейін 
Уәзір қаласы да қаңырап қалады. Дәукескеннен табылған жәдігерлер осы жердің Арал 
бойындағы ежелгі және орта ғасырлардағы отырықшы халықтармен көшпенділердің 
мәдениеті бас түйістірген орны болғандығын айғақтайды. Қорытынды. Уәзір қаласы 
археологтар үшін әлі де зерттеуді қажет ететін тың объект саналады. Бұл тарихи 
кешеннің туристік объект және киелі жер ретіндегі пайдалану мүмкіндігі зор.
Түйін сөздер: Үстірт, Дәукесен, Уәзір, ескерткіш, аңыз-әңгімелер, Селлизюр, 
Фархат пен Шырын, Ибраһим шах
Дәйексөз үшін: Қанаатов Е.Е. Дәукескен (Уәзір) қаласы // Отан тарихы. 2024. Т. 27.№ 2. 
361-375 бб. (Қаз.). DOI: 10.51943/2788-9718_2024_27_2_361-375

Аннотация. Введение. Статья посвящена истории города Даукескен-Вазир, 
расположенного в Кунградском районе Республики Каракалпакстан, относящегося к 
IV-III векам до нашей эры и III-IV векам нашей эры, а также периодам Золотой Орды, 
Тимуридов, и Шейбанидов. Цель и задачи. На основе письменных данных иностранных 
путешественников в средние века, отчетов и летописей русских военных и научных 
экспедиций XVIII-XIX веков, а также преданий, дошедших до наших дней через 
народные устные нарративы, и археологических исследований, начавшихся в 30-е годы 
прошлого века, изложить историю города Вазир. Материалы и методы. В качестве 
основного исследовательского материала использованы записи европейских и 
российских исследователей, дипломатических представителей, а также сведения из 
изданий, изданных на основе летописей историков Хивинского ханства. В нашем 
исследовании первоисточники рассматриваются с точки зрения науки о данных, с 
использованием историко-генетических и сравнительно-исторических методов. Кроме 
того, используются общенаучные методы, общие для анализа исторических фактов. 
Результаты. В археологическом и архитектурном комплексе Вазира находится 
множество древних, средневековых и позднесредневековых памятников. О них ходит 
множество легенд, распространяющихся из  уст  в  уста. После вторжения монголов, 
город был полностью разрушен. В XV веке город превратился в защищенную крепость. 
Политическое значение Вазира начало возрастать с XVI века, когда он стал центром 
таких крупных городов, как Тирсек, Янги-шехр, Адак и даже Ургенч, Ниса, Абиверд, 
Фераб. В XVIІ веке Абильгазы Бахадур-хан перенес столицу из Ургенча в город Хиву, 
после чего опустел и город Вазир. Реликвии, найденные в Даукескене, доказывают, что 
это место было местом встречи культур кочевников и оседлых народов древнего и 
средневекового Приаралья. Заключение. Город Вазир является все еще актуальным, 
требующим внимания объектом для археологов, и этот исторический комплекс можно 
использовать как туристическую достопримечательность и святое место.
Ключевые слова: Устюрт, Даукесен, Вазир, памятник, легенды, Селлизюр, Фархат и 
Ширин, Ибрагим-шах
Для цитирования: Канаатов Е.Е. Городище Даукескен (Вазир) // Отан тарихы. 2024. Т. 
27. № 2. С. 361-375. (На Каз.). DOI: 10.51943/2788-9718_2024_27_2_361-375

Кіріспе. Дәукескен – Көне Үргеніштен 60 шақырым солтүстік-батыста, Үстірт 
платосының жырасында орналасқан тарихи, археологиялық-архитектуралық кешен. 
Біздің эрамыздың III-IV ғасырлары және XV-XVII ғасырларына тиісті ескеркіштер 
жиынтығынан тұрады. Ескерткіштер кешенінің платодағы бөлімі Қарақалпақстанның 
Қоңырат ауданы территориясына, төменгі жағы Түркменстанның Ташауыз облысына 
қарайды. 

Дәукескен-қаланың тарихы аз зерттелген, ол жайлы тарихи жазба деректер де көп 
емес. ХIХ ғасырда өмір сүрген голландиялық шығыстанушы Мишель Жан Де Гуе 
Дәукескен қаласы орта ғасырлардағы Гит және соңғы-ортағасырлық Уәзір қаласы екеуі 
бір қала, деп есептеген (Michiel, 1875: 63-64), Бартольд болса Гитті әріректе, платоның 
шығысында Медминия қаласымен қарама-қарсы орналасқандығын, ал Уәзір қаласының 
XIX ғасырға дейін атақты мекен болғандығын, оның қасында Шемаха қаласы бар 
екенін атап өтеді (Бартольд, 1963: 207). Уәзір қаласының орналасқан жері жөнінде көп 
пікірталастар болған. Мәселен, Ахмед Зеки Велиди Тоган Де Гуе ұсынған 
локализацияға қарсылығын білдіріп, бұл пункттің Айбүйір қорғаны қалдықтарымен 

сәйкес келеді деп сенеді (Ibn Fadlan’s, 1939: 18). С.П. Толстов болса Дәукескен қаласы 
соңғы орта ғасырларда Батыс Хорезм хандығы астанасы болған Уәзір қаласы екендігіне 
күмәні жоғын білдіреді (Толстов, 1948: 53). 

Соңғы зерттеулер Дәукескен қаласының соңғы орта ғасырларда өте маңызды 
орталықтың бірі болған Уәзір қаласымен бір екендігін көрсетеді (Хожаниязов, 
Хакимниязов, 1997: 7). 

Ескерткіштер кешені 1946-1947 жылдары КСРО Ғылымдар академиясының 
Хорезм археологиялық-этнографиялық экспедициясы, 1958 жылы Түркменстан ССР 
Мәдениет министрлігі мәдени ескерткіштерді қорғау бөлімі, 1963-жылы                                
ӨзССР Ғылымдар академиясы тарих, тіл және әдебиет институты тарапынан зерттелді. 

Материалдар мен әдістер. Мақаладағы материалдар Уәзір қаласының орта, 
кейінгі орта ғасырлардағы саяси және әлеуметтік рөлін анықтау және қала тарихымен 
сабақтас болған түрлі тарихи оқиғалар, көрнекті тарихи тұлғалардың іскерліктері 
жайлы түсінік қалыптастыру үшін талқыға тартылған. Мақалада қолданатын материал 
европалық және орыс зерттеушілерінің, дипломатиялық өкілдерінің жазбалары,                                 
сондай-ақ, Хиуа хандығы тарихшылары жылнамалары негізінде жарық көрген 
басылымдардағы мәліметтер басты материал ретінде қолданылады. Атап айтқанда, 
А.Дженкинсон, Әбілғазы, Мунис пен Агахи, В.В. Бартольд, П.П. Иванов, Я.Г. Гулямов, 
С.П. Толстов, Б.Б. Ахмедов, С.Е. Әжіғали, Ғ. Хожаниязов, Ж.Хакимниязов және т.б. 
тарихшы, зерттеуші, ғалымдардың еңбектерінен пайдаланылды. Зерттеу жұмысында 
тұпнұсқа дереккөздер деректану тұрғысынан, тарихи-генетикалық және салыстырмалы-
тарихи әдісті қолдану арқылы қарастырылады. Сонымен қатар талдау және деректануға 
ортақ жалпы ғылыми әдістер қолданылады. 

Талқылау. Уәзір-Дәукескен бірінші рет 1460-1464 жылдары тимуридтер 
әулетінен шыққан Хорасан мемлекетінің әміршісі Хүсейн Байқараның әскери 
әрекеттерімен байланысты еске алынады (Материалы, 1938: 539). Кейінгі Уәзір туралы 
мәліметтер шайбаниттердің Хорезмді жаулап алу дәуіріне (1505-ж.) тиісті (Ахмедов, 
1985: 25). 1512-жылы көшпенді өзбектер арасынан Елбарыс хан Уәзір қаласында 
бірінші Хиуа ханы ретінде таққа отыруы деректерде сақталған (Бартольд, 1965: 75). 
1513-жылдан бастап ширек ғасырдан астам уақыт Хорезм аймағына әртүрлі кезеңдерде 
Бұхара ханы Убайдулла тарапынан соққылар беріліп тұрды. Осыған орай                                          
Уәзір қаласына шабуылдар Ескендір Мунши еңбектерінде айтылады (Материалы,                                     
1938: 65-66). 

Қала және оның айналасындағы оқиғаларды 1558-1559 жылдары Уәзірге                                         
келген ағылшын Антони Дженкинсонның жазбаларынан табамыз (Английские..., 1937: 
176-177). Уәзір қаласы жайлы XVII-XIX ғасырлардағы Хиуа тарихшылары, атап 
айтқанда, Әбілғазының «Түрік шежіресі» кітабында (Абуль-гази, 1906: 172-209), 
хиуалық жылнамашылар Мунис пен Агахидің еңбектерінде (Мунис, Огаҳий, 2019) 
аталады. 

Дәукескен (Уәзір) және оның қирандылары жайлы орыс және шетел 
ғалымдарының, саяхатшыларының, елшілерінің, атап айтқанда, И.Д. Хохлов (1669) 
(Веселовский, 1891: 49), Л.Ф. Костенко (1873) (Костенко, 1880: 197), Р. Ленц (Lenz, 
1870: 18, 21), П.И. Лерх (Lerch, 1873: 13), Н.Г. Петрусевич (Петрусевич, 1878: 252), 
В.Н. Лохтин (Лохтин, 1879: 16) және т.б. жазбаларында кездеседі. 

Дәукескен қирандысын бірінші рет бақылау тәрізіндегі ғылыми зерттеу 
жұмыстары 1928-жылы КСРО Ғылымдар академиясы Түркменстан филиалы және 
Хорезм және Орта Азия бойынша өкіл Л.С. Соколов тарапынан жүзеге асырылды 
(Умняков, 1929: 24). 

Зерттеу нәтижелері. Қәзіргі уақытта Дәукескен жартылай бұзылған қала 
қабырғалары және төбеліктер жүйесінен тұрады. Кешеннің жалпы ауданы                                 

100 гектардан артық. Бірінші зерттеуде-ақ ол бірнеше бөлімдерден тұратыны аян 
болған: қала, қала маңы немесе төменгі қала, қала некрополы, бағы-паркі, суғару 
системасы және т.б. 

Жоғарыдағы қала тек қана солтүстік және шығыс қабырғаларына ие, оңтүстіктен 
және батыстан платоның 30 метрлік биіктіктегі тегіс жыралармен шекараланған. 
Солтүстік қабырғасының ұзындығы 730 м, шығысы 260 м. Сыртқы жағында қабырға 
түбінде тереңдігі 1,5-2,0 м., ені 17 м. ге дейін болған ор (қәндек) бар. Солтүстік-батыс 
бұрышында жоба бойынша биіктігі 20 м. 30х30 м. квадрат өлшемдегі арка болған.                                       
Қала айналасында екі құдық, үш мазарстан және мешіт қирандылары белгіленген. 
Сондай-ақ, ертеде қала құрылысы орны болғандығын білдіретін төбеліктер бар. 

Жоғарыдағы қаланың қабырғалары екі рет қайта құрылған. Кіру есігі шығыс 
қабырғада орналасқан болып, екі мұнарамен оралған. Қаланың және мұнараның 
қабырғаларында оқатар орындар бар. Соңғы ортағасырлық қаланың бекініс 
қабырғалары көне қала қалдықтары үстіне салынған. Олар тас және кіші өлшемдегі қам 
кірпіштерден құрылған. Ішкі дәлізде оқ ату орындары орналастырылған (Материалы..., 
1985: 66-67). 

Хорезм XIV ғасырдың екінші жартысында экономикалық және саяси жақтан 
Алтын Ордамен байланыста болды. Әмір Темірге қарсы Алтын Орда билеушілерінің 
басып алу күресінде форпост ретінде қызмет етті және ең маңызды орталық сауда 
керуендері жолының бірі болды. Әмір Темірдің 1372-1388-жылдары Хорезмге аттануға 
мәжбүр болуы осы факторлармен түсіндіріледі. 

XV ғасыр басы – XVI ғасырларда Арал бойының экономикалық аймағы 
саналатын Дариялық озасис зонасы өркендей бастады. Жаңа қалалар, атап айтқанда, 
Адақ, Янги-шехр, Терсек және т.б. қалалар пайда болды (Гулямов, 1957: 173). Оазистің 
негізгі орталығы Уәзір қаласы болды. Уәзір қаласы бірнеше мәрте Арал бойыы 
хандарының резиденциясы ретінде қызмет етті, сондықтан қалада соғыс көп болды. 

Жалпы Үстірттің оңтүстік және оңтүстік-шығыс бөлімдерінде жаңа қалалардың 
пайда болуы немесе ескі қала орындарының қайта гүлденуі Әмударияның бір 
тармағының (Дариялық) Үcтірт етегі бойлап Сарықамыс көліне қарай ағуы болды. 

Бізге белгілі, монғол әскерлері 1221-жылы Хорезмге басып кіргенде Үргенішті 
жаулап алу қиынға созылады, сонда Әмударияның суын Аралға емес, Сарықамысқа 
қарай бұрып жіберіп, жол бойындағы қалалардың барлығын суға батырып, Үргенішті 
алады. XIII ғасырдың ортасынан бастап XVI ғасырдың екінші жартысына дейін Аралға 
Әмудариядан бармай қалып, теңіз қәзіргіден де бетер құрғап қалады. Міне сол уақытта 
теңіз айналасындағы халықтардың біразы Уәзір, Адақ, Терсек, Үргеніш т.б. қалаларына 
барып орналасады. 

XV ғасыр орталарында Хорезм Мустафахан басшылығындағы көшпенділер 
тарапынан жаулап алынды. Ол астана ретінде Уәзірді таңдайды. Хондемірдің 
айтуларына қарағанда, Мұстафахан Үргенішті жаулап алған соң оның бір бөлегін 
Уәзірге көшіреді (Ахмедов, 1965: 64-65). Кейінірек Уәзір қаласы тарихы белгілі уақыт 
аралығында Хүсейн Байқара сұлтанның әскери әрекеттерімен байланысты болып 
тұрды. 

XV ғасырдың 60-жылдары Хүсейн Байқара сұлтан Әбіл-Сайдпен тақ үшін ұзақ 
күресі кезінде бірнеше рет Арал бойындағы Астрабадқа қашып барды және сол жерде 
Хорасанға аттану үшін күш топтады. 1460-жылы 41 күндік қоршаудан соң Хүсейн 
сұлтан Уәзірдің билеушісі Мұстафаханмен бейбітшілік келісім жасап, бір-біріне өзара 
қымбат бағалы сыйлықтар алмасады: Мұстафа Хүсейнге өзінің сүйікті лашынын, ал 
Хүсейн болса Мұстафаға Бехбуд атты тұлпарын тарту етеді. Осыдан соң қоңыраттық 
әмірлердің бірі Ақсұпының шақыруымен Адақ қаласына бағыт алады да ол жерде                                      
1461-жыл орталарына дейін орналасады. Арадан көп өтпей Осман Қоңырат Якуб 

оғланмен бірге Мұстафаханды тағынан құлатады. Осман қоңырат оған дейін Мұстафа 
ханның қол астында қызмет еткен белгілі әмірлерінің бірі болған. Мұстафа ханның 
Үргеніштің тұрғылықты тұрғындарын Уәзірге күштеп қоныс аудартқаннан кейін, 
халық оған қарсы көтеріліске шығады. Осман Қоңырат осы сәтті пайдаланып қалады, 
ал Мұстафа хан Маңғышлаққа кетуге мәжбүр болады (Тулибаева, 2003: 147-148). 

Авторы белгісіз «Таврих-и-гузидии Нусрат-нами» (Жеңістер тарихы кітабы) 
айтылуынша, хижра 891-жылы (жылқы жылы), яғни, 1486-жылы шайбаниттермен 
тимуридтер ортасында «ұлы қақтығыс» орын алады. Мұхамед Шайбани хан 
басшылығындағы көшпенділер Хорезмге басып кіреді де Адақ, Болдымсаз, Терсек 
қалаларын жаулап алады. Уәзір қаласы үшін басты күрес болып өтеді. Бұл жерде 
шайбаниттерге қарсы Хазарасп, Хиуа, Қат, Үргеніш және Болдымсаз қалаларынан 
әскерлер қарсы шығады. Бұдан басқа Хорасан билеушісі Хүсейн үлкен баласы Бади                                   
аз-заман Мырза басшылығында әскерді күшейту үшін 30 000 адам жібереді. 
Шайбаниттер жеңіліске ұшырап, Дешті Қыпшаққа кері қайтады. Осы жеңістен соң 
Хүсейннің билеушілігінің ақырғы жылдарына дейін Хорезм оның найыбы Шынсұпы 
тарапынан басқарылады (Материалы, 1969: 23-25). 

XVI ғасыр басы Дәукескенге үлкен апат алып келеді. 1505-жылы көшпенділер 
Арал бойына шабуыл жасады. Бұл жолы оларға Әбілқайыр ханның немересі Мұхамед 
Шайбани басшылық етті. Алғашында Уәзір, кейін Үргеніш қалаларын жаулап алды. 
Бұл жердің әкімі етіп Қыпшақбай дайындалды (Ахмедов, 1965: 25). Бірақ парсылар 
Шайбаниттерді жеңген соң Хорезм сефевидтер қарамағына өтті, яғни Үргеніш,                                                    
Хиуа, Уәзір қалаларын Сефевидтер мемлекетінің шахы Исмайыл жаулап алды 
(Гулямов, 1957: 175). 

1512-жылы Хиуа хандығы тағына осы Уәзір қаласындағы көшпенді өзбектер 
династиясының билеушісі Елбарыс хан отырды. Осы қалада Хиуа хандығына негіз 
салынды. Елбарыс Үргенішті, Хиуаны, Хазарасп және Арал бойының басқа да 
қалаларын қызылбастардан тазалайды. Әмударияның төменгі ағысына Елбарыс және 
оның інісі Білбарыстың келуі бұл орталықта анағұрлым абыройға ие сопылық тариқаты 
дінбасыларының қызметімен байланысты. 

Бұл жерде моңғолдар жаулап алғанға дейінгі дәуірлерде үлкен тәсірге ие болған 
Құбравия дәруіштік тариқатына негіз салынған және дамып отырған. Сопылық 
тариқатының шайхылары Дешті Қыпшақпен бұрыннан-ақ тығыз байланыста болған. 

Танымалы шайх Сейіт-ата ұрпағы, сол дәуірде Арал бойында жасаған 
шайхылардың бірі Қожа Қитал әр жылы Дешті Қыпшаққа дәруіштік етіп садақа 
жинауға баратын еді. 

Әбілғазының айтуынша, Уәзірде жасайтын қария-қазы Омар да өте тәсіршең адам 
болған. Ол Исмайыл шахтың бұл жерге әкелген найыбына ашықтан-ашық 
құрметсіздігін көрсетіп, халықты оған қарсы көтеріліске шығуға үгіт-насихат 
жүргізген. Басты себеп ирандық найыптың шиа ағымынан екендігі еді. Елбарысты 
Дешті Қыпшақтан шақыртып алуда Қожа Қитал дәнекер болды. 

Осы кезеңдерде Әмударияның төменгі ағысына және Дәукескенге қарай ұйғыр, 
найман, қият, қоңырат, нөкіс, маңғыт, қыпшақ, қаңлы сияқты Арал бойындағы 
халықтардың, яғни, қарақалпақ, қазақ, аралдық өзбектердің қалыптасуына негіз болған 
ру топтары көшіп келді. 

1524-жылы Елбарыс хан Хазараспқа аттанып өзіне Хорасан тауларының солтүстік 
шекаралары Майхеннен бастап Дурунға шейін, Балқан және Маңғышлақты иеледі. Бұл 
аймақ Хорезмді билеуші екі әулет, атап айтқанда Елбарыс пен Білбарыс және Аминек 
ұрпақтары арасында бөлінді (Материалы, 1938: 323-324). Бірақ Елбарыс хан өлген соң 
мирасқорлар арасында тақ үшін жанжал шығады. Уәзір қысқа уақыт ішінде үш мәрте 
қолдан-қолға өтеді. Бүліншілікті пайдаланып Уәзір тағына Білбарыстың баласы                                    

Ғази сұлтан отырады. Кейін Аминек ханның ұлы Авинеш хан келеді (Материалы, 1969: 
440-443). Өздерінің күресінде олар шайбаниттерге жиі жүгінді, бұл Бұхара ханы 
Убайдаллаға Хорезмнің ішкі істеріне араласуға мүмкіндік берді. Ақыр-соңында                       
1537-жылы ол Хорезмге шабуыл жасады да Үргеніш және басқа да қалаларды өзіне 
қаратады. Сонымен бірге ол «Барлық аймақтың билеушісі» – Уәзірді                                           
өз резиденциясына айландырды. 1539-жылы Хорезм тәуелсіз болды (Материалы, 1938: 
65-66). Ханзадалар Убайдулла ханды қыспаққа алып Хорезмнен бас тартуға 
мәжбүрледі және бірінші шабуыл уақытында тұтқынға түскендердің барлығын 
қайтарды. 

Он жыл бойы (1539-1548 жж) Аминек ханның баласы Қалхан солтүстік-батыс 
уәлаятты басқарды. Одан кейін Қалханның ағасы Ағадай хан астанасы Уәзірде 
халифалық тәжін киді. Мунистың жазуы бойынша, ол мемлекетті сегіз жыл жеті ай 
басқарған. Оның бес ұлы – Қажым, Темір, Махмұт, Болат және Аллақұлы. Олардың 
екеуі Хорасанмен Бегабатты басқарды, ал қалған ханзадалар Уәзірде болды. 

Хижраның 965-жылы (1558-ж.) Қажымұхамет (Қажым) хан Уәзірде таққа 
отырады. 

Осы жылы астанаға Мәскеудегі ағылшын сауда агенті Антони Дженкинсон 
келеді, 14-қазан күні Қажым ханға Мәскеу Императорының жарлығын тапсырады 
(Английские, 1937: 176). 1565-1566 жылдары Үргеніш билеушісі Али сұлтан қайтыс 
болғаннан кейін Қажым хан ол жерде хан сарайына құрады (Материалы, 1938: 73). 

1593-жылы Мауереннахр ханы Абдулла Арал бойын жаулап алады. Қажым хан 
Сефевидтерге қашады. Сол кезде Уәзір халқы бұхарлықтармен ұзақ қарсыласады. Төрт 
ай қоршаудан соң Абдулла қаланы басып алады (Материалы, 1938: 88). 

1598-жылы Оңтүстік Арал бойы бұхарлықтардан азат етілген соң Қажым хан 
жанұялары арасында жерлерді бөліске салады. Ол өзінде Үргеніш пен Уәзірді 
қалдырады. Бірақ 1600-жылы бұл қалаларды үлкен ұлына босатып береді де екінші ұлы 
басқарып отырған Хиуаға аттанады. 

XVI ғасырда Үргенішпен Уәзірге Маңғышлақтан ноғайлар тарапынан 
ығыстырылып шығарылғандар келіп қоныстанады (XVII ғасыр басында                                            
олар Маңғышлаққа қайтады) (Материалы, 1938: 169; Гулямов, 1957: 198; Вайнберг, 
1960: 115). 

1623-жылы таққа Испандияр хан келуімен Уәзір кіші інісі Шериф Мұхамедке 
беріледі (Бартольд, 1963: 89-90; Абулгази, 1897: 239-294). 

XVII ғасыр ортасында Хиуа ханы Әбілғазы Уәзірмен Үргеніш халқын Хорезмнің 
оңтүстік бөліміне көшіреді. Солай етіп таза қоныста Жаңа Үргеніш және Жаңа Уәзір 
қорғандары құрылады. Осылайынша қаланың ғұмыры аяқталады. 

Уәзір қаласының тастап кетілуіне аймақта қуаңшылықтың орын алуы себеп 
болды. XVI ғасырдың екінші жартысынан бастап Әмударияның ағысының өзгеруі, яғни 
Арал теңізіне қарай ағуы XIX ғасырға дейін Дариялық бойындағы қала-ауылдардың 
босап қалуына алып келеді. Дженкинсонның жазуынша, Уәзір XVI ғасыр орталарынан 
бастап Дариялықтың құруы себепті құлдырай бастаған (Английские, 1937: 137). 

XVII ғасыр орталарында Уәзір, Шемаха-қала, Үргеніш қирап немесе босап қалған. 
XIX ғасырдың басында Әмудария Лаузан арқылы Дариялыққа құяды.                                        

XVII ғасырда қараусыз қалған ортағасырлық ирригациялық аймақтарды игеру 
жұмыстары жүргізіліп, ескі магистральдық каналдар тереңдетіліп, пайдаланылады. 
Дариялық каналының арнасындағы суды көтеру үшін бірқатар бөгеттер, соның ішінде 
Уәзір маңындағы қуатты Егенн-Клич бөгеті салынды (Андрианов, 1969: 182). 

Осы кезеңдерде Дәукескен қаласы территориясы ішінара игеріледі. Қорғанның 
қирандыларында бірнеше бөлмелері бар үйлер пайда болады. 

XIX ғасырдың орталарында Мұхамед Әмин ханның тақта отырған кезінде хандық 
астанасын Хиуадан Көне Үргенішке көшіруге әрекеттер болады. Ол бойынша тиісті 
лауазымдағы адамдарына тапсырмалар да береді. 1847-жылы хан көне Уәзірге келіп 
аймақты тексереді, кейіннен Аллақұлы хан дәуірінде Бұхарадан әкелген тұтқындарды 
орналастырады. Бірақ Мұхамед Әмин ханның жоспары амалға аспайды, себебі ол көп 
өтпей соғыста қаза табады. 1857-жылы Хиуаның жаңа ханы Сейд Мұхамедтің 
нұсқауымен Лаузан каналы жабылады да оның салдарынан Ханабадтағы,                                     
Көне Үргеніштегі барлық жерлер Дәукескенге дейін босап қалады (Хожаниязов, 
Хакимниязов, 1997: 51-53). 

Дәукескендегі архитектуралық ескерткіштер талай аңыз-әңгімелерге арқау 
болған. Қиранды қала маңындағы ерекше архитектуралық үлгідегі екі кесене жайлы 
жергілікті ел ғасырлар бойы ғажайып аңыздарды ауыздан-ауызға айтып, ұрпақтан-
ұрпаққа жеткізіп отырған). Ол ескерткіштер аңыздардағы тас ұстасы, тауды жарып су 
әкелген Фархат және оның сүйіктісі Ибрахим Әдхам шахтың қызы Шырынның 
кесенелері. 

Аңыздарға қарағанда, ерте замандарда Дариялық пен Сарықамыс уәлаяттарында 
құдіретті Ибрахим Әдхам деген шах билеген екен. Оның Шырын атты қызы болып, ол 
сол патшалықтағы тас ұстасы Фархатқа өте ғашық болады. Екі жастың қосылуына 
қарсы болған әкесі Ибрахим шах қызына ойын ашық айта алмайды да “кімде-кім Үстірт 
жыраларын кесіп, арық ашып, қорған құрса соған қызымды беремін” деп жар салады. 
Фархат тауды-тасты кесіп жүрген ұста болса да, патша айтқан ауқымдағы жұмысты бір 
өзі орындай алуы қиын еді. Махаббатына жету жолында Шырын да қарап қалмайды, ол 
түнде мыңдаған құлдарды жұмсап Фархаттың жұмыстарына жәрдем береді. 

Айтылған уақыт жетіп келеді, арық та дайын болады. Ибрахим Әдхам шах бұдан 
хабар тауып, таң қалады да қаһарға мінеді. Себебі, бұл жұмысты адам түгіл дәу де істей 
алмас еді. Бірақ, айтылған уәде бар. Шырынды қарапайым бір ұстаға беруді ар санаған 
шах та сұмдыққа кіріседі. Түнде мыңдап құлдарын жұмсап арықтың бір бөлімін терең 
етіп қаздыртады. Ертесіне Шырынға: “Көрдің бе, бүгін түнде сен сүйген Фархат жұмыс 
істеген жоқ, жұмысты дәу орындады. Фархат – өтірікші, сені оған бермеймін”, - дейді. 
Бұны есіткен Фархат махаббат дертіне шыдай алмай қаза табады. Оның ізінше Шырын 
да өзіне қол жұмсап, сүйгенінің ізінен о дүниеге аттанады. “Дәукескен” аталымының 
келіп шығуына да осы оқиға себеп болған, деседі. Қаланың оңтүсік жағында Үстірт 
жырасы жағасында қатар орналасқан екі кесене осы екі ғашықтардыкі, деп есептеледі 
(Пугаченкова, 1963: 315; Ходжаниязов, 2007: 18). 

Ежелгі Хорезм өркениетін зерттеу жұмыстарына басшылық еткен С.П. Толстов 
1939-жылы Тахта қаласының қасындағы колхозда жұмыс істейтін түркмен-яумыттан 
естіген аңызын төмендегіше баяндайды: бұл қорғанды (Дәукескенді) Фархат деген дәу 
құрған екен. Ол Хорезм патшасының қызы Шырынға ғашық болып қалады да қыздың 
қолын сұрайды. Патша бұны естіп ашуланады. Дәуге қызын бергісі келмейді, сонымен 
бірге оның бетін қайтаруға да жүрексінеді. Сөйтіп ол бақсы кемпірді алдырып, кеңес 
сұрайды. Кемпір Фархатқа орындай алмайтын қиын тапсырма беруді, яғни, тауы-тасы 
жоқ Қарақұм шөлінің ортасынан тас қамал құрғызу керектігін айтады. Бірақ, дәу алыс 
таулардан тастарды тасып тапсырманы орындайды. Ол жұмысты ақырына жеткізер 
уақытта патша бұдан хабар алып бақсы кемпірге тағы да жүгінеді. Ол белгіленген күні 
бір уақыттың өзінде 9000 бас жаңа туылған бота, сонша құлын, бұзау және қозы сойып 
беруін сұрайды. Айтылған мерзімде бақсы кемпір құрылысы бітейін деп жатқан 
қамалдың алдына келеді. Осы кезде Хорезм тараптан ұлы айқай-шу естіледі. Фархат 
кемпірден бұл не, деп сұрайды. Кемпір оған патшаның қызы Шырын өлді, соған 
адамдар жылап жатыр дейді. Бұны есіткен Фархат иығына салып келе жатқан таудай 
тасты аспанға қарай лақтырады. Бұл қамалға қойылатын ең ақырғы тас болатын. Жерге 

қайта оралған тас Фархаттың басына түсіп езіп жібереді. “Фархат өлді” деген қайғылы 
хабарды есіткен Шырын да өзіне қол жұмсап сүйіктісінің өлі денесінің үстіне құлайды 
(Толстов, 1948: 23-24). 

Дәукескенге байланысты аңыз тұңғыш рет VII ғасырда Иран арабтар тарапынан 
фатҳ етілместен бұрын, Иран шахы Хысрау II Парвиздің (590-628) малика Шырынға 
деген махаббаты негізінде дүниеге келген, деп саналады. Бұл аңыз Фердаусидің 
“Шахнамасына” да кірген. 

Халық арасында Фархат-Шырын есімдерімен байланысты әртүрлі аңыз-әңгімелер 
болған. Бірақ 1181-жылы Низами Генжавидің “Хұсрау мен Шырын” дастанында ару 
Шырынға ғашық болған қарапайым қолөнерші, тас ұстасы Фархат бейнесі пайда 
болады. Бұл қаһарманның махаббаты жауапсыз қалады. 

1483-1485-жылдары аталмыш сюжетті ұлы ойшыл ақын Әлішер Науаи өзінің 
“Фархат пен Шырын” дастанында қолданып, қаһармандардың тағдырын бір-біріне 
сабақтастырып суреттейді. Осыдан соң Фархат пен Шырын жайлы қилы-қилы шығыс 
аңыздары пайда болып, олардың барлығында екі ғашықтың махаббаты жырлана 
бастайды. 

Науаидың “Фархат пен Шырын” дастаны Орта Азия және Кавказдың біраз 
аймақтарына кең тарайды. Сондықтан, дастандағы болып өткен оқиғалар қай жерде жүз 
орын алғанын анық айту мүмкіндігі жоқ. Бұл аңыз мифологиялық негізге құрылғаны 
көрініп тұрады. Себебі, онда дәу бейнесі бар. 

Науаи жасаған дәуірде Уәзір Герат пен Хорасан арасында орналасқан өте 
маңызды қалалардың бірі болған. Науаи мен Байқара балалықтан дос болған. Хүсейн 
Байқара Хорасан мемлекетін басқарған уақытта Уәзір Хорезмдегі ең үлкен қалалардан 
бірі еді. Байқараның өзі Уәзір қаласына шабуыл жасап, ала алмай, қаланың ханы 
Мұстафамен келісім жасап, жақын жердегі Адақ қаласында пана табады. Науаи Герат 
пен Хорасан арасындағы атағы шыққан Уәзір қаласы, ондағы Фархат-Шырын 
кесенелері, аңыздары жайлы естіген, тіпті ол жерлерге барған болуы ықтимал. 

Жоғарыдағы Фархат-Шырын аңызындағы Ибрахим Әдхам шахқа байланысты өз 
алдына тағы бір аңыз Маңғышлақ өлкесінде кең тараған. 

Ибрахим ибн Әдхам тарихта белгілі тұлға болған. Ол суфизм ілімінің негізін 
салушылардың бірі болып көп жерлерде дәруіштік еткен. Оның есімі де халық 
арасында қасиетті саналып, оған арнап кесене де орнатылған. Ибрахим шах кесенесі 
Қарақалпақстандағы қасиетті орындардың қатарында тізімге алынып, ол Дәукескеннен 
солтүстік-батыста 30 шақырым жерде орналасқан. 

Ибрахим шах мазары және кесенесі жайлы Х. Есбергеновтың «Қоңырат: 
тарийхый ҳәм мәдений естеликлери» атты кітабында мынандай мәлімет келтіріледі: 
«Ибрахим шах күмбезі орта ғасырларға тән жалпақ тастармен XIV ғасырға тән 
«шырша» тәріздес тәсілмен өрілген…. XVII-XVIII ғасыр естелігі. Ибрахим шахтағы 
екінші күмбез XVII-XVIII ғасыр ескерткіші, Бөтентау (Үстірттің құрамдас бөлігі, сәл 
ажырап тұрғандықтан осылай аталған)да Ибрахим Әдем (Әдхам)нің мазары 
орналасқан, IX-XI ғасыр ескерткіші (Есбергенов, 1993: 86). Ғ. Хожаниязов пен                                      
О. Юсупов авторлығындағы «Қарақалпақстандағы муқаддес орынлар» Қоңырат 
ауданындағы мазарлар тізіміне Ибрахим шах мазары да енгізілген (Хожаниязов, 
Юсупов, 1994: 63). 

Ибрахим шах туралы мынадай аңыз-әңгімелер өрбіген: 
Ол Балх уәлаяты (Ауғанстан) тағын билеген, яғни шах болған. 
Шах уағында-ақ ел арасында әділ билеуші, данышпан, әулие атағы шыққан.                                          

Ол ғаріп, жетім-жесір, соқыр-майыптарға тұрақты түрде қамқорлық жасаған. Бірақ ол 
бір күні тақтан безінеді. Не үшін? 

Қурайшийдің «Рисолаларында» былай делінген: «Ибрахим ибн Әдхам Балх 
баяндарынан. Аң аулап жүріп түлкі немесе қоянның артынан қуып бара жатса, 
ғайыптан: «Сен осы нәрсе үшін жаратылдың ба, соған бұйырылдың ба?!» деген дауыс 
келеді. Соны естіп, аттан түседі. Аталарының шопандарымен ұшырасып, оларға ат, 
киім-кешек және басқа нәрселерін береді де, шөлге қарай шығып кетеді. Өз дәуірінің 
ғалымдары арасында Ибрахим ибн Әдхам ғажайып шешендігімен ерекшеленген.                                            
Діни сауатты Суфён Ас-Саври, оның ілімін тыңдау үшін келгендер арасында 
Ибрахимнің осы қабылетін байқап, бұл салиқалы кісінің шешендігін және 
сауаттылығын құрмет етіп, өз сөзін тамамдауға асығады. Солай етіп ол Суфён Саврий 
және Фузайл ибн Иёз сияқты ғұламалармен достасады. Шамда жасайды. Орақшылық 
пен бағда қарауылшылық етіп тірішілік етеді (Иброҳим). 

Және бір діни аңызда айтылуынша, Ибрахим ибн Әдхам сарайдың төбесінде бір 
кісінің жүргенінен оянып кетеді. Ол дауыстап «Сен кімсің?» деп сұрайды. «Түйемді 
іздеп жүрмін» деген жауапты естіп шах таң қалады да «Сарайдың төбесінде түйе не 
қылады?» дейді. Сарайдың төбесінен «Әй ғапіл, сен Құдайды алтын тақтың үстінде зер 
шапан киіп іздейсің, алтын тақ үстінде Құдай не қылады?» деген сес келеді. Бұл сес 
Ибрахимнің қалғыған көңілін оятады. 

Мұхамед Руми (ортағасыр тарихшысы) бұларға қосымша үшінші әңгімені 
қалдырған: Ибрахим ибн Әдхамның алдына келген мүсәпір кезбенің сарайды керуен 
сарайға теңестіргені оған жақпайды. Сонда мүсәпір кезбе Ибрахимнен, бұл сарай ілгері 
кімдікі болғандығын сұрайды. Шах болса бірнеше ата-бабаларының сол сарайда жасап 
өткенін айтады. «Бірі келіп, бірі кетсе, керуен сарай болмай не бұл?» дейді де мүсәпір 
көзден ғайып болады. 

Суфизм ілімінің негізін қалаушылардың бірі ретінде танылған Ибрахим                                        
ибн Әдхам бүкіл мұсылман әлеміне белгілі ірі тұлға. Ол туралы Қазан төңкерісінен 
бұрын халқымыз арасында аңыз-әңгімелер, сондай-ақ, «Ибрахим Әдхам» қиссасы кең 
таралған. Осы қисса С. Рафиддинов алғысөзімен «Ибраҳим Адҳам қиссаси» (Иброҳим, 
1991), К.Тоҳиров алғысөзімен «Қиссаи Ибраҳим Адҳам» (Қиссаи, 1993) деген 
атауларда басылып шықты. 

Ибрахим ибн Әдхам қазіргі Ауғанстанның Балх қаласында дүниеге келген. Қашан 
туылғаны белгісіз. Шамамен 778-жылы қайтыс болған. Оның әкесі ислам дінін тарату 
дәуірінде болған соғыстар себепті осы жерге келген. Арабтардың Бану Тамим 
қауымынан, патшазадалар әулетінен, әскери адам болған. Осыған орай ол 
Маликшахтың қызы Маликаи Хубонға үйленген (Уәзір қаласына жақын жерде, 
Түркменстан аумағында Маликаи Хубон кесенесі де бар. Бірақ ол таққа қызықпаған, 
дәруіштік тұрмыс кешірген. Осындай орталықта тәрбиеленген. 

Ибрахимнің патшалық тағын тастап кетуіне әкесі Әдхамның ролі көп болған. 
Әкесі де жалған дүниенің барлық әуестерінен, патшалық сияқты шексіз құқық және 
мүмкіндіктерден бас тартқан адам. 

Мәліметтерге қарағанда, өмірінің көп бөлігін Сирияда өткізген Ибрахим Әдхам 
византиялықтармен болған соғыста қаза тапқан. Бірақ, әулиелердің символдық 
қабірлері әрқилы өлкелерде болатыны секілді Ибрахим Әдхамның да мазары анық қай 
жерде екендігі белгісіз. Ибрахим Әдхам өзі алғашқылардан болып негізін салған 
суфизм ілімін насихаттау үшін көп елдерді кезген, соның ішінде біздің өлкемізге де 
қадам басқан болуы мүмкін. 

Жалпы алғанда, Ибрахим Әдхам туралы аңыз-әңгімелер көп. Ал оның ғибратты 
сөздері адамзат рухани тұрмысының азығы болып қаншама ғасырлардан бері құнын 
жоғалтпай келеді. Осындай ислам әлемінің жарқын тұлғасының рухына символдық 
қабір орнатылуының өзі тарихта халқымыздың ғұламаларға, ислам мәдениетіне болған 
үлкен махаббатынан дерек береді. 

Фархат пен Шырын жайлы аңыздар, дастандар да өз дәуірінде сол орталықта 
жасаушы халықтың рухани өмірінен терең орын алғандығы мәлім, Үстіртте бұл аттары 
аңызға айналған ғашықтардың мазары халықтың тілек-армандарынан туындаған деп 
қорытынды жасау мүмкін. Себебі, халық өзі қалаған тұлғаларға арнап мазар, кесене 
орнатуы бұрыннан дәстүр болып сақталып қалған. 

Бізге осы орында қаланың “Дәукескен”, “Уәзір” деп не үшін осылайынша аталуы 
қызығушылық тудырады. 

Негізінде “Дәукескен” атауы “Уәзір”ден бұрыннан бар болған болуы мүмкін. 
Біздіңше, бұл үш сөздің бірігуінен жасалған: Даh+Каc (немесе Кат)+Кан (Даhкаcкан). 
Фонетикалық өзгеріске ұшырауымен “Даhкаскан” немесе “Даhкаскент” атауы бізге 
жеткенше “Дәукескен” болып кеткен болуы ықтимал. Демек, жалпы мәнісі – Дахтар 
жасайтын қорған ішіндегі қала яки болмаса дахтар жасайтын канал жанындағы қала. 
Шынында да Дәукескен қаласы солтүстік және шығыс жағынан үлкен дуалдармен 
қоршалған. Солтүстігіндегі ұзындығы 2 км келетін дуалдан көптеген керамикалар 
бөлшектері табылған. Бұл жәдігерлер б.з.д. IV-III ғасырларға тиісті ежелгі Хорезм 
керамикаларымен сәйкес келеді (Ягодин, Ходжаниязов, 1986: 88). Платоның етегі 
бойлап ежелден-ақ канал тартылғаны дәлелдерімізді айғақтай түседі. 

Бізге белгілі, Үстірттің оңтүстік бөлімінде, яғни осы Дәукескен қаласы, 
Сарықамыс көлі маңдарында б.э.д. IV-III ғасырларда – б.э. III-IV ғасырларында 
массагеттермен туыстас ирантілдес даh (даха, дай) тайпасы өмір сүрген. Б.э.д. III 
ғасырдың ортасында Аршақ басқарған даh тайпасы Каспий аймағының оңтүстік-
шығысын басып алды. Нәтижесінде 5 ғасырға жуық өмір сүрген қуатты Парфия 
патшалығы құрылды. Жайық өзені б.э.д. II ғасырдағы Птолемей картасында “Даик” 
түрінде көрсетілген. “Даик” атауы да осы дах, дай тайпасы атауымен байланысты 
(Ажигали, 2014). Көпшілік зерттеушілер Вивьен де Сен-Мартинаның түркменнің 
“теке” тайпасының атауын “дахтан” алғандығын қуаттайды. Қазақтардың “адай” 
руының шығу тегін де осы ежелгі тайпамен байланыстырады (Ажигали, 2001: 15). 

Үстіртте даh тайпасымен байланысты көптеген географиялық атаулар бар. 
Мысалы, Түркменстанда Дэхистан, Дәукемпир, Дәуқала және т.б. Осы аймақтағы 
Адаққала атауының мәнісі “аяқ” дегенді білдіреді, деген көзқарас басым. Бұған Махмұт 
Қашқариден мысал қылып көрсетеді, сондай-ақ, Адақтың Дариялықтың аяғында 
орналасқандығы дәлел етіледі. Алайда, Дариялықтың Сарықамысқа құяр аяғында басқа 
да тарихи жер-су атаулары баршылық. Сондықтан, Адақтың түбірі “дақ”, яғни даhтар 
тайпасына байланысты атау екендігі шындыққа жақын келеді. 

Қоңырат қаласының жанында қәзір Дауыт ата мазары “Дәу ата” деп та 
аталатындығын жергілікті халық айтып жүрсе, ал Қоңыратқа жақын Үстірт жырасының 
етегіндегі бір үңгір “Дәу үңгір” аталады. Біздің ойымызша, “дәу” аффиксіне құрылған 
осы жер-су атауларының бәрі мәнісі даh тайпасына жақындайды. 

“Уәзір” атауы қала екінші мәрте өмір сүре бастаған кезде, яғни XV ғасырда 
қойылған болуы керек. Себебі қала атауы осы дәуірдегі деректерде атала бастаған. 

Қорытынды. Соңғы жылдары Дәукескенде жүргізілген қазба жұмыстары бұл 
жерде бес мәрте құрылыс жұмыстары жүргізілгендігін көрсетті. Сондықтан қаланың 
қорғану архитектурасы үнемі дамып отырған (Хожаниязов, Хакимниязов, 1997: 53). 
Дәукескен дуалынан табылған керамикалар б.э.д. IV-III ғасырлар жәдігерлерінен дерек 
берсе, біздің дәуіріміздің III-IV ғасырларына тиісті жәдігерлер В. Ягодин тарапынан 
анықталған болатын (Ягодин, 1987: 134). Бұл жәдігерлер осы жердің Арал бойындағы 
ежелгі отырықшы халықтармен көшпенділердің мәдениеті бас түйістірген орны 
болғандығын айғақтайды. 

Кушан дәуірінде қаланың дуалдары қайта өңделген. Дәукескендегі тұрмыс 
көшпенділер орталығымен тығыз байланыста болған. Аймақтан жиырмадан артық 

ежелгі және орта ғасырларға тән көшпенділер ескерткіштері табылып картаға 
түсірілген. Дәукескен отырықшы халықтармен көшпенділердің арасындағы 
экономикалық алмасу орталығы ретінде қалыптасқаны байқалады (Ягодин,                                         
1976: 44-48). 

Дәукескен территориясынан Алтын Орда дәуіріне тиісті теңгелер де табылды 
(Петров, 2010: 121-148). Афригидтер дәуірі ескерткіштері табылмаған болса да қала                                         
IX-XII ғасырларға дейін жақсы сақталып қалған. Моңғолдар басып кіргенде басқа 
қалалар сияқты Дәукескен де қиратылды. XIV ғасырда аймаққа су келуімен Хорезм 
әміршілерінің назарына ілігеді. Қалада жаңадан құрылыстар жүреді. XV ғасырда қала 
недәуір жақсы бекініске ие болады. Дәукескеннің саяси маңызы XVI ғасырдан бастап 
арта бастайды да ол Тирсек, Янги-шехр, Адақ, тіпті Үргеніш, Ниса, Абиверд, Фераб 
сияқты ірі қалалардың астанасы болады. 

Бұл дәуірге келіп Арал бойында күшті феодалдық бөлшектену орын алады,                             
өз алдына бөлектенген патшалықтан қолдан-қолға үздіксіз жиі-жиі ауысып тұрады. 

XVII ғасырда Уәзір Үргеніш сияқты қанағатсыз таққа таласушылардың орталығы 
болып қалады. Осы кезеңде хан әрі тарихшы Әбілғазы Баhадүр астананы Хиуа 
қаласына көшіреді де қала XIX ғасырға дейін қаңырап қалады. XIX ғасырда қаланы 
қайта өңдеуге және айналасын көгалдандыруға әрекет жасалады, дегенмен қуаңшылық 
салдарынан және Хиуа ханы аумасқандықтан қолға алған шаралар нәтижесіз қалады. 
Міне содан бері мыңжылдық тарихтар куәсі болған Уәзір қаласы қазірде меңіреу далаға 
айналған. 

Уәзір қаласы археологиялық зерттеу жұмыстарын талап етеді. Қала Түркменстан 
менен Өзбекстанның қақ шекарасында орналасқандықтан қазіргі таңда қалада не 
археологиялық жұмыстар жүргізуге, не туристік объект ретінде ол жерге саяхат етуге, 
не киелі орын ретінде зират етуге мүмкіндік (рұқсат) жоқ. Аталған мемлекеттерге 
тарихи қаланың осындай мүмкіндіктерін пайдалану үшін ортақ шешімге келуге ұсыныс 
етіледі. 

